
Na osnovu člana 23. Zakona o ministarstvima i drugim organima uprave Tuzlanskog kantona – prečišćeni tekst ("Službene novine Tuzlanskog kantona'', broj: 10/18), člana 72. stav (6). Zakona o izvršenju budžeta Tuzlanskog kantona za 2026 („Službene novine Tuzlanskog kantona“, broj: 18/25 i 3/26), a u vezi sa članom 8., 12., i 124. Zakona o veterinarstvu („Službene novine Federacije Bosne i Hercegovine", broj: 46/00), Ministar poljoprivrede, šumarstva i vodoprivrede u Vladi Tuzlanskog kantona, donosi

PROGRAM MJERA 
ZDRAVSTVENE ZAŠTITE ŽIVOTINJA NA PODRUČJU TUZLANSKOG KANTONA 
ZA 2026. GODINU

I - ZAKONSKI OSNOV ZA DONOŠENJE PROGRAMA
Članom 10. stav (7) Zakona o veterinarstvu u Bosni i Hercegovini („Službeni glasnik Bosne i Hercegovine“, broj: 34/02 u daljem tekstu: Zakon o veterinarstvu BiH) propisano je da na kraju svake godine, Ured za veterinarstvo Bosne i Hercegovine (u daljem tekstu: Ured), nadležni organ entiteta i Brčko Distrikta zajednički, za sljedeću godinu određuju, koje preventivne vakcinacije i dijagnostička, kao i druga ispitivanja, je potrebno obaviti u Bosni i Hercegovini radi obezbjeđenja pogodnih epizootioloških prilika i ispunjavanja uslova za trgovinu, određuju rokove, način obavještavanja o obavljenim mjerama i druge uslove za izvođenje tih mjera, kao i organizacije koje imaju pravo da ih obavljaju, u skladu sa odredbama navedenog Zakona.
Članom 124. Zakona o veterinarstvu („Službene novine Federacije Bosne i Hercegovine“, broj: 46/00 u daljem tekstu: Zakon o veterinarstvu FBiH) propisano je da se u budžetu kantona osiguravaju sredstva za:
1. isplatu naknada za ubijene ili zaklane životinje i uništene predmete tokom provođenja naređenih mjera;
2. podmirenje troškova za prevenciju, suzbijanje i iskorjenjivanje zaraznih bolesti kod životinja koje su od posebnog interesa za kanton;
3. podmirenje dijela troškova za vještačko osjemenjivanje krava, označavanje životinja i drugih zootehničkih i zoohigijenskih mjera;
4. podmirenje dijela troškova provođenja mastitis - testa.
         Članom 72. stav (6). Zakona o izvršenju budžeta Tuzlanskog kantona za 2026. godinu („Službene novine Tuzlanskog kantona“, broj: 18/25 i 3/26) propisano je da se sredstva veterinarstva – potrošačka jedinica 14010001 vrši se u skladu s programom mjera zdravstvene zaštite životinja koji donosi resorno ministarstvo. Na program iz ovog stava suglasnost daje Vlada Kantona. Na osnovu donesenog programa resorno ministarstvo donosi pojedinačne odluke o odobravanju finansijskih sredstava.
U skladu sa Pravilnikom o visini naknade i načinu raspodjele sredstava za obavljene veterinarsko-zdravstvene preglede i kontrolu na teritoriji Federacije BiH („Službene novine Federacije BiH“, broj: 51/11,55/12, 5/16 i 62/21) kad veterinarsko-zdravstveni pregled i kontrolu obavljaju mjerodavni kantonalni veterinarski inspektori, naknade u iznosu od 80% su prihod budžeta kantona i namijenjeni su za provođenje mjera zdravstvene zaštite životinja i veterinarskog javnog zdravstva na području kantona. Za utrošak navedenih sredstava kantonalno ministarstvo donosi Program utroška i jedan primjerak dostavlja Federalnom ministarstvu. 
Sredstva prikupljena po naprijed navedenom osnovu, rasporediti će se u skladu sa ovim Programom, i to shodno propisanoj namjeni,  za provođenje mjera zdravstvene zaštite životinja i provođenje mjera veterinarskog javnog zdravstva.
II – CILJ I EFEKTI PROGRAMA
         Cilj mjere vještačkog osjemenjivanja plotkinja prvi put je genetsko unapređenje populacije domaćih životinja primjenom selekcionisanog, genetski superiornog sjemena, uz osiguranje kontrolisanog i planskog reproduktivnog procesa.
         Cilj mjera zdravstvene zaštite životinje je uspostavljanje i provođenje integralnog, sistemski organizovanog modela zdravstvene zaštite životinja, zasnovanog na savremenim naučnim i stručniim principima veterinarske medicine, s ciljem prevencije, ranog otkrivanja, kontrole i suzbijanja zaraznih i parazitarnih oboljenja, uključujući zoonoze. 
   Implementacijom Programa osigurava se unapređenje zdravstvenog statusa populacije životinja, zaštita javnog zdravlja kroz smanjenje rizika od zoonotskih infekcija, te osiguranje zdravstvene ispravnosti i kvaliteta proizvoda životinjskog porijekla. 
         Provođenjem mjere vještačkog osjemenjavanja plotkinja prvi put ostvarit će se genetsko unapređenje populacije kroz povećanje udjela genetski superiornih jedinki, što rezultira poboljšanjem proizvodnih i reproduktivnih parametara. Efekti obuhvataju povećanje plodnosti i reproduktivne efikasnosti, ujednačavanje kvaliteta potomstva, smanjenje rizika od transmisije zaraznih i spolno prenosivih bolesti, te unapređenje ekonomske efikasnosti i održivosti stočarske proizvodnje.
        Provođenjem mjera zdravstvene zaštite utvrđenih Programom očekuje se unapređenje općeg zdravstvenog statusa populacije životinja, kroz smanjenje incidencije i prevalencije zaraznih i parazitarnih bolesti, uključujući zoonoze, te efikasnije rano otkrivanje i kontrolu epizootioloških pojava. 
       Realizacija mjera treba rezultirati povećanjem nivoa biosigurnosti na farmama, smanjenjem rizika od unosa i širenja bolesti, te jačanjem sistema veterinarskog nadzora i dijagnostičkih kapaciteta. Time se doprinosi zaštiti javnog zdravlja kroz smanjenje rizika prenosa zoonotskih agenasa na ljude i osiguranje zdravstvene ispravnosti proizvoda životinjskog porijekla. Također, očekuje se smanjenje direktnih i indirektnih ekonomskih gubitaka u stočarskoj proizvodnji, povećanje produktivnosti i kvaliteta proizvodnje, te jačanje konkurentnosti poljoprivrednog sektora. Uspješna implementacija mjera doprinosi i usklađivanju sa važećim zakonskim propisima i međunarodnim standardima, čime se stvaraju preduslovi za siguran promet i plasman proizvoda na domaće i inostrano tržište. 
U konačnici, provođenje Programa treba rezultirati uspostavljanjem stabilnog, efikasnog i održivog sistema zdravstvene zaštite životinja, integrisanog u širi okvir zaštite javnog zdravlja i sigurnosti hrane.


III - SADRŽAJ PROGRAMA
         Programom mjera zdravstvene zaštite životinja za 2026. godinu (u daljem tekstu: Program) određuju se mjere za sprečavanje, otkrivanje, kontrolu, suzbijanje i iskorjenjivanje zaraznih i parazitarnih oboljenja kod životinja na području Tuzlanskog kantona (u daljem tekstu: Kanton) isplatu naknada za ubijene ili zaklane životinje i uništene predmete tokom provođenja naređenih mjera, podmirenje dijela troškova za vještačko osjemenjivanje krava, kontrole zdravlja vimena muznih krava u laktaciji (Kalifornija mastitis test- CMT test) i izolacije i identifikacije uzročnika mastitisa sa antibiogramom“ kod pozitivnih CMT testova i način finansiranja u 2026. godini.

Dio aktivnosti na otkrivanju, suzbijanju i iskorjenjivanju zaraznih bolesti životinja bit će finansiran od strane Federalnog Ministarstva poljoprivrede, vodoprivrede i šumarstva (u daljem tesktu: Federalno ministarstvo) i Ureda, a odnosiće se na sufinansiranje provođenja mjera sprječavanja širenja i iskorjenjivanja zaraznih bolesti koje su zakonska obaveza, shodno visini odobrenih sredstava u Budžetu Federacije BiH za 2026. godinu. 
U svrhu nastavka ispunjenja uslova za izvoz mlijeka na tržište EU kao i tržište susjednih zemalja, neophodno je provesti dijagnostičko ispitivanje mliječnih goveda na brucelozu, tuberkulozu i enzootsku leukozu. 
Tokom ranijih godina iz Programa Federalnog ministarstva poljoprivrede, vodoprivrede i šumarstva sufinansirano (u daljem tekstu: Program Federalnog ministarstva) je  dijagnostičko ispitivanje na brucelozu, tuberkulozu i enzootsku leukozu svih ženskih goveda i njihovog ženskog podmlatka namijenjenog za daljnji uzgoj. 
Iz Programa će se finansirati ispitivanje divljih životinja i životinja na imanjima, u slučaju pojave bolesti zoonotičnog karaktera, bolesti plavog jezika, afričke svinjske kuge i drugih bolesti koje se sporadično ili endemično javljaju, a čija pojava može uticati na zdravlje životinja ili imati značajne ekonomske posljedice. Službeno uzorkovanje namirnica životinjskog porijekla provest će se u skladu sa posebnim Planom kojeg će donijeti Federalno ministarstvo.
Laboratorijsko ispitivanje dostavljenih uzoraka, koji se finansiraju po osnovu ovog Programa, provode veterinarske ustanove u skladu sa članom 79. Zakona o veterinarstvu, odnosno kada se radi o mjerama za sprečavanje, otkrivanje, kontrolu, suzbijanje i iskorjenjivanje zaraznih i parazitarnih oboljenja kod životinja na području Tuzlanskog kantona - veterinarski zavod kantona.
1. Bruceloza
Najmanje jedanput godišnje obavezno je pretražiti krv svih goveda starijih od 12 mjeseci koja se u datom trenutku nalaze na farmi. Tokom 2026. godine iz Programa Federalnog ministarstva će se finansirati dijagnostičko ispitivanje na brucelozu svih ženskih goveda i njihovog ženskog podmlatka namijenjenog za daljnji uzgoj. Period od prethodnog ispitivanja ne smije biti kraći od 6 mjeseci. 
Vakcinacija ovaca i koza protiv bruceloze provodit će se na cijelom području Federacije BiH. Sredstva za realizaciju vakcinacije malih preživara protiv bruceloze u 2026. godini u obavezi je da osigura Ured za veterinarstvo BiH. Sve detalje o načinu provođenja i uslovima za njenu realizaciju propisat će Ured za veterinarstvo BiH putem posebnog uputstva.
Na osnovu ovog Programa u budžetu Kantona su obezbjeđena sredstva za provedbu mjere dijagnostičkog ispitivanja na brucelozu za sva muška grla starija od 12 mjeseci koja se u trenutku implementacije mjere nalaze na farmi, uzimajući u obzir da period od prethodnog ispitivanja ne smije biti kraći od 6 mjeseci. 
         Ciljevi mjere: 
· Rano otkrivanje i kontrola bruceloza kod goveda;
· Sprečavanje širenja bolesti unutar i između farmi;
· Zaštita uzgojno vrijednih grla, posebno ženskih jedinki i podmlatka        namijenjenog reprodukciji;
· Smanjenje rizika prenosa bolesti na ljude (zoonoza);
· Efikasno korištenje javnih sredstava kroz finansiranje prioritetnih kategorija      grla;
            Očekivani efekti:
· Pravovremeno otkrivanje zaraženih životinja i njihovo uklanjanje ili sanacija;
· Smanjenje prevalencije bruceloze u populaciji stoke;
· Poboljšanje reproduktivnih rezultata i smanjenje gubitaka u uzgoj;
· Veća sigurnost hrane životinjskog porijekla i zaštita javnog zdravlja;
· Stabilnija i produktivnija stočarska proizvodnja;
2. Tuberkuloza
Minimalno jednom godišnje je obavezna opća tuberkulinizacija svih goveda starijih od šest sedmica koja se u trenutku implementacije mjere nalaze na farmi, s tim da testiranje treba biti provedeno u razmaku ne kraćem od šest (6) mjeseci. 
 Tokom 2026. godine iz Programa Federalnog ministarstva sufinansirat će se dijagnostičko ispitivanje na  tuberkulozu svih ženskih goveda i njihovog ženskog podmlatka namijenjenog za daljnji uzgoj. 
Ukoliko se na gazdinstvu drže i druge prijemčive životinjske vrste iste je neophodno ispitati na tuberkulozu.
Jednom godišnje se sve rasplodne svinje u uzgojima brojnijim od 15 krmača, nazimica i nerastova, moraju tuberkulinizirati.
Za obnovu uzgoja nije dozvoljeno koristiti svinje koje prethodno nisu tuberkulinizirane.
Ovlašteni veterinari u klaonicama moraju voditi posebnu evidenciju o svakom utvrđenom slučaju tuberkuloze goveda i svinja, te o nalazu obavijestiti nadležnog veterinarskog inspektora u mjestu porijekla tuberkulozne životinje.
Na osnovu ovog Programa u budžetu Kantona su obezbjeđena sredstva za provedbu mjere tuberkulinizacije za sva muška grla starija od 12 mjeseci koja se u trenutku implementacije mjere nalaze na farmi, s tim da testiranje treba biti provedeno u razmaku ne kraćem od šest (6) mjeseci.
Za muška grla koja nisu planirana za dalji uzgoj (klanje i sl.), a mlađa su od 12 mjeseci, trošak provedbe mjere tuberkulinizacije snosi vlasnik, ako drugačije nije određeno, iz razloga što je cilj mjere poticaj grla za uzgoj.
Za sva grla koja su mlađa od 12 mjeseci, koja neće biti obuhvaćena Programom kako je naprijed navedeno, a sa obzirom na obavezu provedbe mjere tuberkulinizacije za sva grla starija od šest sedmica, trošak te mjere snosi vlasnik.
Muška grla iz uvoza za koje vlasnik ima dokaz da su slobodna od tuberkuloze neće biti obuhvaćena ovim Programom u dijelu koji se odnosi na participaciju tuberkulinizacije, nego će navedena grla biti obuhvaćena participacijom koja se odnosi na dijagnostičko ispitivanje na brucelozu za ona grla starija od 12 mjeseci, to zbog činjenice da su pojedine zemlje slobodne od tuberkuloze te kao takve nemaju obavezu tuberkulinizacije grla. S tim u vezi, uz dokaz iz zemlje iz koje se uvozi, nad  grlima starijim od 12 mjeseci će biti provedena samo mjera dijagnostičkog ispitivanja na brucelozu.
      Cilj mjere: 
· Rano otkrivanje i kontrola tuberkuloza kod goveda i svinja.
· Sprečavanje širenja bolesti unutar farmi i između gazdinstava.
· Očuvanje zdravlja stočnog fonda i sigurnosti proizvodnje hrane životinjskog porijekla.
· Uspostavljanje sistematskog nadzora i evidencije o pojavi bolesti.
      Očekivani efekti:
· Pravovremeno otkrivanje zaraženih životinja i njihovo izdvajanje iz uzgoja.
· Smanjenje učestalosti i širenja tuberkuloze u populaciji životinja.
· Poboljšanje općeg zdravstvenog stanja stoke na farmama.
· Veća sigurnost hrane i zaštita zdravlja ljudi (zoonoze se lakše kontrolišu)
   
3. Kontrola zdravlja vimena muznih krava u laktaciji (Kalifornija mastitis test- CMT test) i Izolacija i identifikacija uzročnika mastitisa sa antibiogramom“ kod pozitivnih CMT testova
Ovim Programom je predviđeno finansiranje brzog dijagnostičkog testa koji se koristi za otkrivanje subkliničkih mastitisa kod muznih krava čije se mlijeko stavlja u javnu potrošnju, za proizvođače koji su u sistemu organizovanog otkupa mlijeka ili su registrovani za preradu mlijeka u vlastitom domaćinstvu. Finansiranje iznosi  15,00 KM/kravi u laktaciji. Mjere dijagnostičkog ispitivanja sprovodiće nadležne veterinarske stanice na dodijeljenim područjima djelovanja. Pravo na sredstva ostvaruju veterinarske stanice, nakon što izvrše mjeru i podnesu zahtjev kantonalnom Ministarstvu sa propisanom dokumentacijom, dok je poljoprivredni proizvođač oslobođen plaćanja troškova.  
                        Cilj mjere: 
· Sprečavanje mastitisa i oboljenja vimena. 
· Očuvanje kvaliteta i higijenske ispravnosti mlijeka. 
· Povećanje proizvodnje i ekonomske isplativosti. 
· Smanjenje upotrebe antibiotika i proizvodnih gubitaka.
· Očuvanje zdravlja muznih grla.  
                          
                                  Očekivani efekti:
· Manja incidenca pojave mastitisa.
· Bolji kvalitet i veća količina mlijeka.
· Smanjen broj somatskih ćelija.
· Manji troškovi liječenja i upotrebe antibiotika.
· Duži proizvodni vijek muznih grla.
· Veća ekonomska isplativost proizvodnje.

Veterinarske stanice dostavljaju veterinarskom zavodu kantona uzorke mlijeka krava pozitivnih na CMT test, u skladu sa članom 79. Zakona o veterinarstvu Federacije Bosne i Hercegovine, radi izolacije i identifikacije uzročnika mastitisa te određivanja osjetljivosti izoliranih uzročnika na antimikrobne lijekove (antibiogram).
Nakon izvršene analize dostavljenih uzoraka mlijeka krava pozitivnih na CMT test, veterinarski zavod ostvaruje pravo na refundaciju troškova, u skladu sa važećim cjenovnikom zavoda. Refundacija troškova vrši se na osnovu zahtjeva koji veterinarski zavod podnosi nadležnom kantonalnom ministarstvu.
· Cilj mjere: 
· smanjiti incidencu pojave subkliničkih i kliničkih mastitisa, 
· osigurati racionalnu upotrebu antibiotika u veterinarskoj praksi, 
· smanjiti rizik razvoja antimikrobne rezistencije, 
· povećati higijenski i tehnološki kvaliteta sirovog mlijeka, 
· smanjiti ekonomske gubitke nastale usljed smanjene proizvodnje i odbacivanja mlijeka, 
· unaprijediti biosigurnosne i preventivne mjere na farmama.

Očekivani efekti:
· unapređenje zdravstvenog statusa muznih grla.
· pravovremeno otkrivanje uzročnika mastitisa, 
· efikasnije liječenje oboljelih grla, 
· poboljšanje kvaliteta i zdravstvene ispravnosti mlijeka, 
· smanjenje broja somatskih ćelija u mlijeku 
· smanjenje ekonomskih gubitaka i upotrebe antibiotika, 
4. Podmirenje dijela troškova za uginule, ubijene ili zaklane i neškodljivo uklonjene životinje

Kriteriji na osnovu kojih pravno/fizičko lice ostvaruje pravo na naknadu štete propisani su u članu 2. i 3. Pravilnika o postupku isplate nadoknade štete za neškodljivo uklonjene seropozitivne životinje ("Službene novine FBiH", broj: 98/12 i 88/18). 
Vlasnik životinje ima pravo na naknadu štete ako je: 

a) bez odgađanja prijavio sumnju na zaraznu bolest životinja najbližoj veterinarskoj organizaciji; 
b) obavio propisano preventivno vakcinisanje u određenim vremenskim periodima, kao i dijagnostičko i drugo ispitivanje životinja; 
c) obavio propisno obilježavanje životinja. 

Vlasnik životinje nema pravo na naknadu štete ukoliko: 

a) se bolest pojavila tokom uvođenja novih životinja u stado, koje nemaju propisane potvrde o zdravstvenom stanju; 
b) se bolest pojavila tokom propisanih ispitivanja u međunarodnoj trgovini (karantin); 
c) životinje nisu obilježene propisanom ušnom markicom; 
d) nije poduzeo propisane ili naređene mjere za sprječavanje i suzbijanje zaraznih bolesti; 
e) je kod pčela oboljelih od američke gnjiloće tok bolesti stariji od dva mjeseca; 
f) dopremi životinju iz nezaraženog u zaraženo ili ugroženo područje ili iz zaraženog i ugroženog u nezaraženo područje; 
g) se bolest životinja pojavila za vrijeme pašarenja ili žirenja na zabranjenim površinama, odnosno ako se zarazna bolest pojavila radi nepoštivanja naređene mjere obaveznog čuvanja životinja na ispaši ili žirenju; 
h) zahtjev za nadoknadu nije podnesen Federalnom ministarstvu poljoprivrede, vodoprivrede i šumarstva u roku od dvadeset i osam dana, od dana neškodljivog uklanjanja životinja, osim u slučaju iz člana 9. stav (2) navedenog Pravilnika.
 
U skladu sa članom 8. Pravilnika o postupku isplate naknade štete za neškodljivo uklonjene seropozitivne životinje, iz Programa će se i u 2026. godini nastaviti finansirati nadoknada vlasnicima uginulih, ubijenih ili zaklanih i neškodljivo uklonjenih životinja u iznosu od 50% procijenjene vrijednosti životinje. Navedene mjere naređuje Glavni federalni veterinarski inspektor
        Cilj mjere
· Sprečavanje širenja zaraznih bolesti životinja i zaštita zdravlja ljudi.
· Osiguranje pravilnog i zakonskog neškodljivog uklanjanja leševa životinja i animalnog otpada.
· Smanjenje ekonomskih gubitaka vlasnicima životinja.
· Podsticanje farmera da prijavljuju uginuća i postupaju u skladu s veterinarskim propisima.
· Zaštita okoliša, voda i zemljišta od zagađenja animalnim otpadom.

            Očekivani efekti
· Smanjen rizik od pojave i širenja zaraznih bolesti.
· Veći nivo biosigurnosti na farmama i u objektima za držanje životinja.
· Manje nepropisnog odlaganja leševa životinja u prirodu.
· Zaštita javnog zdravlja i okoliša.
· Finansijsko rasterećenje poljoprivrednih proizvođača.
· Bolja saradnja farmera sa veterinarskim službama i nadležnim organima.

5. Podmirenje dijela troškova za vještačko osjemenjivanje krava (prvi puta)
Programom Ministarstva je obuhvaćena subvencija vještačkog osjemenjivanja krava (prvi puta) prema poljoprivrednim proizvođačima, i to posredstvom veterinarskih stanica. Ova mjera bi za posljedicu trebalo da ima kvalitetnu selekciju, bolje pasminske osobine, kvalitetniji podmladak za remont stada kao i prevenciju širenja zaraznih spolno prenosivih bolesti.  
               Cilj mjere
Unapređenje genetskog potencijala goveda kroz korištenje kvalitetnog sjemena bikova.
Povećanje proizvodnje mlijeka i mesa te poboljšanje reproduktivnih sposobnosti krava.
Smanjenje troškova farmerima i podsticanje redovnog provođenja vještačkog osjemenjavanja.
Sprečavanje širenja zaraznih bolesti koje se mogu prenositi prirodnim pripustom.
Jačanje konkurentnosti stočarske proizvodnje i modernizacija govedarske proizvodnje.
              Očekivani efekti
Povećan broj kvalitetno osjemenjenih grla i bolji reproduktivni rezultati.
Poboljšanje zdravstvenog i genetskog statusa stada.
Veća proizvodnja mlijeka i mesa po grlu.
Smanjenje ekonomskih gubitaka usljed loše reprodukcije i neplodnosti.
Dugoročno povećanje prihoda poljoprivrednih proizvođača i razvoj govedarske proizvodnje.        
6. Podmirenje troškova provođenja mjera zdravstvene zaštite životinja po naređenju Kantonalne uprave za inspekcijske poslove Tuzlanskog kantona i podmirenja troškova za provedbu mjera veterinarskog javnog zdravstva
Veterinarska inspekcija provodi inspekcijski nadzor u pogledu poštivanja propisa koji se odnose na: zaštitu zdravlja životinja, zaštitu i dobrobit životinja, veterinarsku djelatnost i u drugim administrativnim područjima kada je određeno posebnim propisom.
Sredstva za provođenje mjera zdravstvene zaštite životinja po naredbi Kantonalne uprave za inspekcijske poslove Tuzlanskog kantona utrošit će se za finansiranje troškova nastalih provođenjem dijagnostičkih, preventivnih i drugih mjera u cilju što efikasnijeg sprječavanja širenja zaraznih oboljenja, kada to Rješenjem naredi veterinarski inspektor Kantonalne uprave za inspekcijske poslove Tuzlanskog kantona.
 Sredstva za potrebe provođenja mjera veterinarskog javnog zdravstva, ukoliko finansijska sredstva nisu obezbjeđena sa viših nivoa vlasti, rasporediti će se za potrebe uzimanja službenih uzoraka u sklopu službenih kontrola subjekata u poslovanju sa hranom i slanja dijagnostičkog materijala na Veterinarski fakultet Sarajevo (sumnja na zarazne bolesti zoonotičnog karaktera).
Uzorci uzeti u sklopu provođenja dijagnostičkih, preventivnih i drugih mjera, službenih kontrola i monitoringa, koji se finansiraju iz Programa, dostavljaju se ovlaštenim ustanovama sa područja Kantona, i to u skladu sa članom 79. Zakona o veterinarstvu FBiH - veterinarskom zavodu kantona.  
O načinu raspodjele i uslovima donijeti će se posebna Odluka.

IV - FINANSIRANJE MJERA ZDRAVSTVENE ZAŠTITE ŽIVOTINJA
Troškove provođenja mjera zdravstvene zaštite životinja u 2026. godini snose vlasnici životinja, ako za tu namjenu nisu osigurana sredstva u budžetu Bosne i Hercegovine ili Federacije Bosne i Hercegovine, te ukoliko ovim Programom nije drugačije definisano.

1. Prihodi
Sredstva za realizaciju mjera zdravstvene zaštite životinja na području Tuzlanskog kantona, obezbijeđena su u Budžetu Tuzlanskog kantona za 2026. godinu, razdjel 14, glava 01, potrošačko mjesto 0001, u ukupnom iznosu od 600.000,00 KM.

2. Rashodi
Ukupna sredstva za realizaciju Programa u 2026. godini, u visini od 600.000,00 KM, trošit će se za Podmirenje dijela troškova za vještačko osjemenjivanje krava, naknadu za eutanazirane životinje, troškovi provođenja mjera zdravstvene zaštite životinja po naređenju Kantonalne uprave za inspekcijske poslove Tuzlanskog kantona, troškove mjera veterinarskog javnog zdravstva, troškove provođenja mjera dijagnostičkog ispitivanja na brucelozu i tuberkulozu muških životinja starijih od 12 mjeseci, troškove eutanazije, troškovi kontrole vimena muznih krava (CMT TEST) i Izolacija i identifikacija uzročnika mastitisa sa antibiogramom kod pozitivnih testova te neraspoređena sredstva, na način i u visini, kako slijedi:

Tabela 1.
	r/b
	Vrsta
	Namjena
	Plan za 2026.
	Participacija KM/grlu
	
Participacija ukupno/KM


	1.
	Goveda
	Podmirenje dijela troškova za vještačko osjemenjivanje krava (prvi puta) 
za period od  01.01.2026. do 30.06.2026. godine
za period od 01.07.- 30.11.2026. godine
	6.500 grla
6.500 grla
	20.00 KM
20,00 KM
	
130.000,00 KM
130.000,00 KM

	2.
	
	Naknada za eutanazirane životinje
	
	-
	
50.000,00 KM

	3.
	
	Troškovi provođenja mjera zdravstvene zaštite životinja po naređenju Kantonalne uprave za inspekcijske poslove Tuzlanskog kantona

	
	-
	

15.000,00 KM

	4
	
	Troškovi mjera veterinarskog javnog zdravstva:
a) za potrebe uzimanja službenih uzoraka u sklopu službenih kontrola subjekata u poslovanju sa hranom, 
b)  slanje dijagnostičkog materijala na Veterinarski fakultet Sarajevo (sumnja na zarazne bolesti zoonotičnog karaktera)

	
	-
	
10.000,00 KM

            5.000,00 KM



	5
	
	Troškovi provođenja mjera dijagnostičkog ispitivanja na brucelozu i tuberkulozu muških životinja starijih od 12 mjeseci 
	1400 grla  
	        25,00 KM
	
35.000,00 KM


	6.
	
	a) Kontrola zdravlja vimena krava u laktaciji (Kalifornija mastitis test – CMT)
b) Izolacija i identifikacija uzročnika mastitisa sa antibiogramom (kod pozitivnih CMT testova)
	     8200 grla
     
       800       
     uzoraka
	         15,00 KM

         36,00 KM
	
          123.000,00 KM
            28.800,00 KM

	7.
	
	Troškovi eutanazije
	
	-
	
   10.000,00 KM

	8.
	
	Neraspoređena sredstva
	
	
	   63.200,00 KM

	
	
	UKUPNO
	
	
	
        600.000,00 KM



Finansijska sredstva navedena u Tabeli 1. obezbjeđena u Budžetu Tuzlanskog kantona za 2026. godinu, razdjel 14, glava 01, potrošačko mjesto 0001, a realizirat će se sa ekonomskih kodova: 
            614200 – Tekući transferi pojedincima;
            614300 – Tekući transferi neprofitnim organizacijama
	614400 – Subvencije javnim preduzećima;
	614500 – Subvencije privatnim preduzećima i poduzetnicima;
	614800 – Drugi tekući rashodi
            615400 – Kapitalni transferi javnim preduzećima

V - NAČIN REALIZACIJE PROGRAMA
Sredstva iz Poglavlja III, tačka 2, Tabela 1. realizirati će se na način kako slijedi:
− Sredstva iz tačke 1.: Na osnovu Odluke o podmirenju dijela troškova za vještačko osjemenjivanje krava (prvi puta) u 2026. godini koje donosi Ministar poljoprivrede, šumarstva i vodoprivrede Tuzlanskog kantona (u daljem tekstu: Ministar) i pojedinačnih rješenja koja donosi Ministar na osnovu zahtjeva veterinarskih organizacija nakon što izvrše vještačko osjemenjivanje
− Sredstva iz tačke 2.: Na osnovu Odluke o naknadi za eutanazirane životinje na području Tuzlanskog kantona za 2026. godinu, koje donosi Ministar, u skladu sa Zakonom o veterinarstvu u Bosni i Hercegovini, Zakonom o veterinarstvu FBiH i Pravilnikom o postupku isplate nadoknade štete za neškodljivo uklonjene seropozitivne životinje, i pojedinačnih rješenja koja donosi Ministar po osnovu zahtjeva vlasnika životinje na koga je izdato rješenje Glavnog federalanog veterinarskog inspektora
− Sredstva iz tačke 3.: Na osnovu Odluke o finansiranju mjera zdravstvene zaštite životinja na području Tuzlanskog kantona za 2026. godinu po naredbi Kantonalne uprave za inspekcijske poslove Tuzlanskog kantona i rješenja o isplati, koje donosi Ministar po osnovu zahtjeva veterinarskih organizacija koje su radile mjere po naredbi
− Sredstva iz tačke 4.: Na osnovu Odluke o troškovima mjera veterinarskog javnog zdravstva i rješenja o isplati, koje donosi Ministar, u skladu sa zahtjevom veterinarskog zavoda ili veterinarske organizacije
− Sredstva iz tačke 5.: Na osnovu Odluke o podmirenju troškova provođenja mjera dijagnostičkog ispitivanja na brucelozu i tuberkulozu muških grla starijih od 12 mjeseci i pojedinačnih rješenja, koje donosi Ministar, po osnovu zahtjeva veterinarskih organizacija i veterinarskog zavoda
− Sredstva iz tačke 6: Na osnovu Odluke o kontroli zdravlja vimena krava u laktaciji (CMT TEST) i Izolacija i identifikacija uzročnika mastitisa sa antibiogramom kod krava sa pozitivnim CMT testovima, i pojedinačnih rješenja, koje donosi Ministar, po osnovu zahtjeva veterinarskih stanica te veterinarskog zavoda nakon izvršene mjere
− Sredstva iz tačke 7.: Na osnovu Odluke o troškovima eutanazije životinja na području Tuzlanskog kantona za 2026. godinu i pojedinačnih rješenja, koje donosi Ministar, po osnovu zahtjeva veterinarskih organizacija koje su izvršile mjere u okviru eutanazije

VI – IZVOĐENJE MJERA I IZVJEŠTAVANJE
Mjere propisane Programom obavezne su provoditi za tu djelatnost registrirane i na pojedinom području nadležne veterinarske organizacije.
Nadležne veterinarske organizacije nakon provedbe svih mjera za pojedinu vrstu životinja dužne su izdati potvrdu o provedenim mjerama u skladu sa odredbama obrasca iz Priloga V Programa Ureda za veterinarstvo.
Veterinarske organizacije koje provode mjere propisane ovim Programom obavezne su dostaviti Ministarstvu izvještaj o svim provedenim mjerama u prethodnom mjesecu u pisanoj i elektronskoj formi, na obrascu koji je sastavni dio Programa Ureda za veterinarstvo, a  u vezi sa članom 110. Zakona o veterinarstvu FBiH („Službene novine FBiH“ broj: 46/00) i članom 6. Pravilnika o sadržaju, obliku i načinu vođenja evidencije i načinu i rokovima dostavljanja izvještaja o obavljanju veterinarske djelatnosti („Službene novine Federacije BiH“, broj: 5/16).
Veterinarska ustanova – veterinarski zavod je obavezan,  najkasnije do 10-og u mjesecu dostavljati mjesečne izvještaje Ministarstvu o svim provedenim analizama, sa posebno izdvojenim prikazom pretraga provedenih na osnovu Programa u pisanoj i elektronskoj formi.
VII - STUPANJE NA SNAGU
   Ovaj Program stupa na snagu danom dobijanja saglasnosti od strane Vlade Tuzlanskog
kantona i bit će objavljen u Službenim novinama Tuzlanskog kantona.

Članom 8. Zakona o veterinarstvu ("Službene novine Federacije Bosne i Hercegovine" broj: 46/00, u daljem tekstu: Zakon o veterinarstvu FBiH) propisane su sljedeće zarazne bolesti životinja od kojih su neke zoonoze čije je suzbijanje i iskorjenjivanje od posebnog interesa za Federaciju Bosne i Hercegovine, a koje su određene listom"WOAH" (World Animal Health ):
1. Bedrenica	                          Anthrax
2. Bjesnilo	Rabies(Lyssa)
3. Bruceloza	Brucellozis
4. Enzootska leukoza goveda	Leucozis enzootika bovini
5. Goveđa spongioformna encefalopatija	 Encephallopathia spongioformis
6. Klasična kuga svinja	Pestis suum
7. Newkastelska bolest	Morbus Newkastle
8. Slinavka i šap	Aphtae epizooticae
9. Trihineloza	Trichinellosis
10. Tuberkuloza	Tuberkulosis
Odlukama o dopuni liste zaraznih bolesti životinja od posebnog interesa za Federaciju Bosne i Hercegovine („Službene novine Federacije BiH“ broj: 76/16 i 90/23) Lista zaraznih bolesti je dopunjena tako što su  Bolesti plavog jezika,  Bolest kvrgave kože i Afrička svinjska kuga određene kao zarazne bolesti životinja od posebnog interesa za Federaciju.
U skladu sa navedenim Zakonom o veterinarstvu FBiH, u budžetu Federacije Bosne i Hercegovine osiguravaju se sredstva za suzbijanje i iskorjenjivanje naprijed navedenih zaraznih bolesti i to za: isplatu naknada za ubijene i zaklane životinje i uništene predmete tokom provođenja naređenih mjera, preventivna cijepljenja i dijagnostička ispitivanja, blokiranje ugroženih područja, dezinfekciju, dezinsekciju i deratizaciju te nabavku opreme i drugog potrebnog materijala za njihovo provođenje i osiguranja zaliha rezervi cjepiva i isplatu naknada.
Također, članom 124.  Zakona o veterinarstvu FBiH, propisana je i obaveza da kantoni u svojim budžetima osiguravaju sredstva i to za: isplatu naknada za ubijene i zaklane životinje i uništene predmete tokom provođenja naređenih mjera, podmirenje troškova za prevenciju, suzbijanje i iskorjenjivanje zaraznih bolesti kod životinja koje su od posebnog interesa za kanton, podmirenje dijela troškova za umjetnu oplodnju krava, obilježavanje životinja i drugih zootehničkih i zoohigijenskih mjera, podmirenje dijela troškova provođenja mastitis testa.
Članom 79. Zakona o veterinarstvu FBiH, propisano je pored ostalog da veterinarsku djelatnost obavljaju veterinarske stanice, veterinarske klinike i veterinarske apoteke. Pojedine poslove veterinarske djelatnosti obavljaju i Veterinarski institut Federacije, Centar za reporodukciju stočarstva,veterinarski zavodi kantona, centri za reprodukciju i vještačko osjemenjivanje kantona i Veterinarski fakultet. 
 S obzirom na naprijed navedeno, kao i na potrebu za unaprijeđenje zdravlja životinja na području Tuzlanskog kantona, Ministarstvo je donijelo Program mjera zdravstvene zaštite životinja na području Tuzlanskog kantona za 2026. godinu.

Ovim Programom je, u skladu sa članom 124. Zakona o veterinarstvu FBiH,  obuhvaćena subvencija vještačkog osjemenjivanja krava (prvi puta)  prema poljoprivrednim proizvođačima, i to posredstvom veterinarskih stanica, na način da se za period od 01.01.2026.-30.06.2026. godine krajnji iznos cijene vještačkog osjemenjivanja prema poljoprivrednom porizvođaču umanjuje za 20,00 KM, a za period od 01.07.2026. godine – 30.11.2026. godine krajnji iznos cijene vještačkog osjemenjivanja prema poljoprivrednom proizvođaču umanjuje za 20,00 KM.

Cjenovnik veterinarske stanice koja vrši vještačko osjemenjivanje mora biti usklađen sa Cjenovnikom „minimalnih i maksimalnih cijena veterinarskih usluga na teritoriji Federacije Bosne i Hercegovine usvojenim od strane Veterinarske komore FBiH odnosno maksimalni iznos cijene vještačkog osjemenjivanja iznosi 40,00 KM.

Ova mjera bi za posljedicu trebalo da ima kvalitetnu selekciju, bolje pasminske osobine, kvalitetniji podmladak za remont stada kao i prevenciju širenja zaraznih spolno prenosivih bolesti.

Članom 124. Zakona o veterinarstvu FBiH propisano je da se  u budžetu kantona, pored ostalog, osiguravaju sredstva za podmirenje troškova za prevenciju, suzbijanje i iskorjenjivanje zaraznih bolesti koje su od posebnog interesa za kanton, te imajući u vidu da se u sklopu „Programa utroška sredstava s kriterijima raspodjele subvencije privatnim poduzećima i poduzetnicima - poticaj za veterinarstvo" utvrđenih proračunom Federacije Bosne i Hercegovine, u ranijim godinama vršio poticaj dijagnostičkog ispitivanja na tuberkulozu, brucelozu i enzootsku leukozu svih ženskih goveda i ženskog podmlatka namijenjenog za daljni uzgoj, budžetu kantona su obezbjeđivana  sredstva za dijagnostičko ispitivanje za sva muška grla starija od 12 mjeseci koja se u trenutku implementacije mjere nalaze na farmi na zarazne bolesti tuberkulozu i bruceloze, te je i za 2026. godinu ovim Programom obuhvaćena navedena mjera, za muška grla starija od 12 mjeseci.
Za muška grla koja nisu planirana za dalji uzgoj (klanje i sl.), a mlađa su od 12 mjeseci, trošak provedbe mjere tuberkulinizacije snosi vlasnik, ako drugačije nije određeno, iz razloga što je cilj mjere poticaj grla za uzgoj.
Za sva grla koja su mlađa od 12 mjeseci, a koja neće biti obuhvaćena Programom kako je naprijed navedeno, a s obzirom na obavezu provedbe mjere tuberkulinizacije za sva grla starija od šest sedmica, trošak te mjere snosi vlasnik.
Muška grla iz uvoza za koje vlasnik ima dokaz da su slobodna od tuberkuloze neće biti obuhvaćena ovim Programom u dijelu koji se odnosi na participaciju tuberkulinizacije, nego će navedena grla biti obuhvaćena participacijom koja se odnosi na dijagnostičko ispitivanje na brucelozu za ona grla starija od 12 mjeseci, to zbog činjenice da su pojedine zemlje slobodne od tuberkuloze te kao takve nemaju obavezu tuberkulinizacije grla. S tim u vezi, uz dokaz iz zemlje iz koje se uvozi, nad  grlima starijim od 12 mjeseci će biti provedena samo mjera dijagnostičkog ispitivanja na brucelozu.
Zakonom o veterinarstvu FBiH propisano je da se mjere ubijanja, eutanazije ili u određenim slučajevima klanja iz nužde zaraženih ili na zaraznu bolest sumnjivih životinja, kao i uništavanje kontaminiranih predmeta naređuju kada se zarazna bolest ne može uspješno i bez opasnosti od njenog širenja suzbiti primjenom drugih mjera određenih ovim zakonom ili kad primjena drugih mjera za njezino suzbijanje nema ekonomskog opravdanja. Navedene mjere naređuje Glavni federalni veterinarski inspektor.

Navedenim Zakonom je, također, propisano da za životinju koja je ubijena, eutanazirana, zaklana ili koja je uginula zbog provedene naređene mjere, kao i za oštećene ili uništene predmete zbog provođenja naređenih mjera, držalac životinje odnosno vlasnik predmeta ima pravo na naknadu u visini tržišne cijene, na dan izvršenja mjere uz obavezno ispunjenje zakonom propisanih obaveza.

Procjenu vrijednosti životinje i predmeta utvrđuje komisija koju imenuje kantonalno ministarstvo, u čijem sastavu mora obavezno biti veterinarski inspektor. Rješenje o pravu na naknadu štete i visini štete donosi kantonalno ministarstvo na prijedlog komisije, u roku 60 dana od dana izvršenja naređene mjere.

Pravilnikom o postupku isplate nadoknade štete za neškodljivo uklonjene seropozitivne životinje (''Službene novine Federacije Bosne i Hercegovine“, broj: 98/12 i 88/18) propisano je da se postupak za isplatu nadoknade pokreće na zahtjev vlasnika u roku od sedam dana (7) od dana izvršenja neškodljivog uklanjanja životinje. 
Nakon provedenog postupka za utvrđivanje prava na nadoknadu štete, 50% sredstava osigurava i isplaćuje kantonalno ministarstvo, a 50% Federalno ministarstvo poljoprivrede, vodoprivrede i šumarstva.
Prilikom sačinjavanja Programa izvršena je procjena iznosa sredstava namijenjenih za nadoknadu štete za neškodljivo uklonjene životinje na osnovu analize stanja zaraznih bolesti na području Kantona u predhodnim godinama, te na osnovu drugih pokazatelja, kao što je analiza stanja zaraznih bolesti na području Federacije Bosne i Hercegovine, provedenih i predviđenih preventivnih i dijagnostičkih mjera, te drugih parametara koji mogu da utiču na visinu iznosa sredstava za navedenu namjenu. 
U skladu sa Pravilnikom o visini naknade i načinu raspodjele sredstava za obavljenje veterinarsko-zdravstvene preglede i kontrolu na teritoriji Federacije BiH („Službene novine Federacije BiH“, broj: 51/11, 55/12, 5/16 i 62/21) kad veterinarsko-zdravstveni pregled i kontrolu obavljaju mjerodavni kantonalni veterinarski inspektori, naknade u iznosu od 80% su prihod budžeta kantona i namijenjeni su za provođenje mjera zdravstvene zaštite životinja i veterinarskog javnog zdravstva na području kantona. Za utrošak navedenih sredstava kantonalno ministarstvo donosi Program utroška i jedan primjerak dostavlja Federalnom ministarstvu poljoprivrede, vodoprivrede i šumarstva. 
Procedura utroška sredstava prikupljenih od veterinarsko-zdravstvenih pregleda te izdavanja svjedodžbe o zdravstvenom stanju životinja određena je ovim Pravilnikom.
Sredstva namijenjena za provođenje mjera zdravstvene zaštite životinja po naredbi Kantonalne uprave za inspekcijske poslove Tuzlanskog kantona, biti će dodjeljena na osnovu Odluke i rješenja koje donosi Ministar, a utrošit će se za finansiranje troškova nastalih provođenjem dijagnostičkih, preventivnih i drugih mjera u cilju što efikasnijeg sprječavanja širenja zaraznih oboljenja, kada to Rješenjem naredi veterinarski inspektor Kantonalne uprave za inspekcijske poslove Tuzlanskog kantona.
Sredstva namijenjena za potrebe provođenja mjera veterinarskog  javnog zdravstva, ukoliko finansijska sredstva nisu obezbjeđena sa viših nivoa vlasti, ovim Programom se raspoređuju za potrebe uzimanja službenih uzoraka u sklopu službenih kontrola subjekata u poslovanju sa hranom koje vrše kantonalni veterinarski inspektori i slanje dijagnostičkog materijala na Veterinarski fakultet Sarajevo (sumnja na zarazne bolesti zoonotičnog karaktera).
Osnovni zadatak mjere veterinarskog javnog zdravstva je koordinacija sudjelovanja veterinarstva u praksi javnog zdravstva i preventive, i to kroz poslove zaštite i poboljšanja zdravlja životinja, zaštitu zdravlja životinja od zaraznih i drugih bolesti, utvrđivanje i dijagnosticiranje bolesti životinja, obezbjeđivanje mjera za zaštitu stanovništva od zoonoza, alimentarnih infekcija i intoksikacija, obezbjeđivanje zdravstvene ispravnosti sirovina i prehrambenih proizvoda životinjskog porijekla. 
Članom 124. stav 3. Zakona o veterinarstvu FBiH  je propisano da se u budžetu kantona osiguravaju sredstva za podmirenje dijela troškova provođenja mastitis - testa. Ovim Programom je predviđeno finansiranje brzog dijagnostičkog testa koji se koristi za otkrivanje subkliničkih mastitisa kod muznih krava čije se mlijeko stavlja u javnu potrošnju, za proizvođače koji su u sistemu organizovanog otkupa mlijeka ili su registrovani za preradu mlijeka u vlastitom domaćinstvu, sa ciljem smanjenja  pojave subkliničkih i kliničkih mastitisa, smanjenje upotrebe antibiotika i proizvodnih gubitaka, osiguranja racionalne upotrebe antibiotika u veterinarskoj praksi, bolji kvalitet i veća količina mlijeka, smanjenje broja somatskih ćelija u mlijeku i očuvanje zdravlja muznih grla.
Ovim Programom je predviđeno da se uzorci uzeti u sklopu provođenja dijagnostičkih, preventivnih i drugih mjera, koji se finansiraju iz Programa, dostavljaju ovlaštenim ustanovama sa područja Kantona, i to u skladu sa članom 79. Zakona o veterinarstvu FBiH, veterinarskom zavodu kantona.
Obzirom da pojam veterinarstvo podrazumijeva zaštitu zdravlja ljudi, osiguravanje zdravstveno ispravnih i neškodljivih proizvoda životinjskog porijekla te drugi poslovi veterinarskog javnog zdravstva, te unaprjeđenje reprodukcije i proizvodnje životinja kao i veterinarska zaštita okoline to nije moguće predvidjeti sve mjere i aktivnosti koje bi u toku godine eventualno bile potrebne za poduzimanje u svrhu zaštite zdravlja životinja, ljudi i okoline kao i nadoknade eventualnih šteta to je Programom ostavljena mogućnost da se preraspodjela  neraspoređenih sredstava izvrši kroz izmjenu Programa uz suglasnost Vlade Tuzlanskog kantona.                                                               	

